
					ఈ పుట అచ్చుదిద్దబడ్డది

జని మహామహుని విశ్వామిత్రుఁ గనిన - గనికరం బొదవ నాగాధితనూజుఁ1660

"డిల నయోధ్యాపురం బేలెడినీకు - నెలిమిఁ జండాలత్వ మేల పాటిల్లె?

నేతలంపున వచ్చె నెఱిఁగింపు" మనిన - నాతండు ముకుళితహస్తుఁడై పలికే

"నిరవొందఁ బొందితో నింద్రలోకమున - కరుగఁ జొప్పడునట్టి యాగంబు మున్ను

చేయింపుఁడనిన వసిష్ఠుఁ డీతెఱఁగు - సేయింపరాదని చెప్పె నుత్తరము,

నావసిష్ఠునిపుత్రులగువారు నతఁడు - గావింపఁగాదన్నఁ గాదని పలికి;

రితరులచేతఁ జేయింతు నన్మాట - కతిరోషమున మాల వగు మన్న నైత;

ననఘ! నాచేసెద నన్న యధ్వరము - నొనరింతు నామాట కొగి బొంకు లేదు;

ఇట్టియాపదయందు నిటమీఁదనైన - నెట్టని సత్యంబు నెగడఁ బాలింతుఁ;

బెక్కుధర్మంబులు పెక్కుజన్నములు - పెక్కువతోఁ జేసి పెంపు గైకొంటి

గురులఁ బూజించితి గురులు నావలనఁ - గరుణ చాలమి ధర్మకార్యంబు నిలిచి
1670

పౌరుషం బది దేవ ఫలము లేకున్న - నేరమి వాటిల్లు నిక్కువం బరయ;

నేవిధంబుననైన నీవు నాపాలి - దైవమై రక్షింపఁ దగుదు నా" కనియె.

ననిన విశ్వామిత్రుఁ డతని వీక్షించి “జననాథ! నీవింక సంతాప ముడుగు




త్రిశంకునికై కౌశికుఁడు యజ్ఞంబు చేయనారంభించుట


దీనునిఁ జేపట్టితిని ద్రిశుద్ధిగను - మౌనుల ప్పించి మఘము సేయించి,

దేహంబుతోడనే తివిరి నేఁ బలుక - పోహంబు గాకుండఁ బుచ్చెద దివికి.

విను నిన్నుఁ బరమపవిత్రుఁ గావించు" - నని పల్కి శిష్యుల నందఱఁ జూచి

“మునుకొని మీరెల్ల మునుల ఋత్విజులఁ - గొనిరండు, వేత్రిశంకునియాగమునకు”

నని నియోగించిన నట్ల వా రేగి - మునివరేణ్యులనెల్ల మొగిఁ దోడి తెచ్చి

కలయ విశ్వామిత్రుకడకు నేతెంచి - చలమేది నిల్చిరి సంయమీశ్వరులు;

వారు వసిష్ఠునాశ్రమవాసులెల్ల - వారలు దక్కంగ వచ్చి రందఱును;
1680

ఆవసిష్ఠునిపుత్రు లాడిరి కొన్ని - యావాక్యములు వినుమంచు వా రనిరి.

"మతి విచారింపక మఘము సేయించు - నతఁడు రాజఁట? మాలఁడఁట సేయువాఁడు;

చండాలుమఘమున సకలమునీంద్రు - లుండి భోజనము లేయుక్తిఁ జేసెదరు?

ఆడ కేమొగముల నరుగుదెంచెదరు? - వేడుక సురలు హవిర్భాగమునకుఁ

బరఁగ విశ్వామిత్రపాలితుండైన - నరుఁ డెట్టు లొందెడు నాకలోకంబు?

విన విస్మయం బని వెలయ దూషించి" - రనిన విశ్వామిత్రుఁ డగ్నియై మండి

“కడునిష్ఠఁ దప మిట్లు గావించునన్ను - నడరి దూషించు పాపాత్ము లిందఱును

నూతనగతి నేడునూఱుజన్మముల - బాగుగాఁ గ్రవ్యాదభావంబుఁ దాల్చి

మానవశునకాదిమాంసము ల్దినుచు - హీనులై చరియింప నిమ్ము లోకముల.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 29 డిసెంబరు 2023న 02:31కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

